
Федераль дәүләт белем стандартлары һәм туган (татар теле) һәм 

әдәбияты укытуның норматив- хокукый тәэмин ителеше 

РФ Мәгариф законы нигезендә укыту-тәрбия процессы укытуның федераль 

дәүләт белем стандартлары нигезендә оештырыла, бу стандартларны эшләү 

һәм раслау федерация хөкүмәтенә тапшырылган. Закон нигезендә 

стандартлар 10 елга бер үзгәртелергә мөмкин. 

Федерация хөкүмәте органнары укытуның федераль дәүләт стандартларында 

милли-региональ компонентның эчтәлеге саклана, дип ышандырсалар да, 

алар туган телдә  белем алуны һәм туган телне өйрәнүне  чикләүгә 

юнәлдерелгән. Бу Россия хөкүмәте раслаган дәреслек исемлекләреннән дә, 

методик кулланмалар чыгарырга рөхсәт бирелгән нәшриятлар 

исемлекләреннән дә күренеп тора.  Шулай ук, бу фикерне Россия Мәгариф 

һәм фән министрлыгының 2009 елның 28 ноябрендә кабул иткән 362 

номерлы приказы да раслый. Бу приказда бердәм дәүләт имтиханнары үткәрү 

Нигезләмәсе расланган. Нигезләмәнең 5 нче пункты нигезендә барлык 

фәннәрдән (чит телләрдән башка) дәүләт йомгаклау имтиханнарын рус 

телендә генә үткәрергә мөмкин. Россиянең “Мәгариф турында”гы законының 

4.2 пункты нигезендә, бердәм дәүләт имтиханнарының нәтиҗәсе югары 

профессиональ белем учреждениеләре тарафыннан кабул итү имтиханы  

нәтиҗәсе дип танылалар. Шулай итеп, дәүләт имтиханнарын рус телендә 

генә үткәрү кешеләрнең югары белем алуга хокукын һәм төп кеше 

хокукларын һәм иреген чикли, тел һәм милләт билгеләре буенча 

дискриминация ясый. Югарыдагы приказ Россия Конституциясен дә боза. 

Конституциянең  19 нчы маддәсе кеше хокукларын социаль, раса, милләт, 

тел яки дин билгеләре белән чикләүне тыя. 26 нчы маддәдә туган телне 

куллану, аралашу телен, уку, тәрбия, иҗат телен сайлау иреге төп кеше 

хокуклары ирегенә кертелгән. 68 нче маддәдә Россия Федерациясе 

халыкларына туган телләрен сакларга, аларны өйрәнүгә һәм үстерүгә 

мөмкинлекләр тудыруга гарантия бирә. 

2009 елдан алып федераль дәүләт белем стандартларына күчеп  эшләү бара. 

Стандарт белем үзләштерүгә, уку-укыту шартларына, тәрбия нәтиҗәләренә 

таләпләр булып кабул ителә. Элек эшләнгән стандартлардан аермалы 

буларак, яңа стандарт Европага ияреп, һәр белем циклы буенча 

компетенцияләр формасында бирелә. Бу компетенцияләр “Европа Советы 

һәм Парламенты тәкъдимнәрендә” (2006 ел, 18 декабрь, № 2006/692/ЕС) 

аңлатып бирелә. Аларны 2 группага бүлеп була: 

1) гомуми (универсаль, төп, профессиядән тыш); 



2) махсус (профессиональ). 

Гомуми группага  8 төп компетенция керә, шулар арасында беренче урында 

туган тел белү компетенциясе. Еврокомиссия тәкъдимнәре буенча Болон 

процессына катнашучы илләрдә балалар бакчасыннан алып, югары  белемнән 

соң укуга кадәр туган телдә аралаша алу иң мөһим һәм беренче компетенция 

диеп санала. Россиянең Болон процессына катнашуына карамастан, яңа 

стандартта туган тел белү компетенциясе дәүләт теле буларак рус телен белү 

компетенциясенә алыштырылган. 

Әлбәттә, Россия Конституциясе нигезендә, халыкара документлар нигезендә 

туган тел белү төп компетенция булырга тиеш. Туган телен белмәгән 

кешеләр белемле, укымышлы диеп саналмаска һәм белем турында документ 

алмаска тиеш. 

Шулай да, белемнең федераль дәүләт стандартлары барлык Россия 

гражданнарының телләрен һәм мәдәниятен саклауны тәэмин итсен өчен 

бөтен көчебезне берләштерергә тиешбез. Татар теле һәм әдәбияты, татар 

халкы тарихы буенча федераль дәүләт белем стандартлары булуы татар телен 

саклау һәм өйрәнү буенча хәлне яхшыртырга мөмкин. Татарстанда тупланган 

тәҗрибә бу мөһим эштә ярдәм итә ала. 

Стандартлар нигезендә төзелгән үрнәк программалар татар теле һәм 

әдәбияты укытуда ирешелгән нәтиҗәләрне бөтен Россия укучыларына 

җиткерергә тиеш. 

Уку программалары составындагы база уку планнарының Россия 

составындагы республика мәктәпләре өчен дә варианты булу бик мөһим 

принципиаль мәсьәлә. Республикаларның дәүләт телләрен төп программаның 

мәҗбүри өлешендә укыту Россия “Мәгариф турында” законында гына түгел, 

калган норматив актларда да ныгытылган булырга тиеш. 

Бу юнәлештә Татарстан Республикасында түбәндәге эшләр эшләнә. 

ТР Дәүләт Советы Россия Дәүләт Думасына 309-ФЗ законына Россия 

субъектлары, мәгариф идарәсе органнарына туган телдә укыту-тәрбия һәм 

туган тел укыту үрнәк укыту программалары эшләү хокукы бирүче 

үзгәрешләр кертү буенча закон чыгару инициативасы белән чыкты. 

ТР Хөкүмәте карары белән  федераль дәүләт белем стандартларын эшләү һәм 

тормышка ашыру буенча комиссия төзеде. Комиссиянең эш группасы 

стандартларның проектын тикшерүдә актив катнаша. Татарстанның катгый 

таләбе белән төп белем бирү программасының мәҗбүри өлешенә туган тел 



укыту  кертелде. Хәзерге вакытта туган тел һәм әдәбияттан үрнәк 

программалар  федераль реестрга кертелде, шулай ук дәреслекләр  дә Россия 

исемлегенә кертелде. 

Федераль дәүләт белем стандартлары һәм федераль дәүләт таләпләре 

түбәндәгеләрне тәэмин итә: 

1) Россия Федерациясендә мәгариф пространствосының бердәмлеген; 

2) төп белем бирү программаларының дәвамчанлыгын; 

3) тиешле баскыч белем бирү программалары эчтәлегенең вариантлылыгын, 

белем алучыларның уку ихтыяҗларын һәм сәләтләрен истә тотып, 

катлаулылык дәрәҗәсе һәм юнәлешләре төрле булган белем бирү 

программалары формалаштыру мөмкинлеген; 

4) төп белем бирү программаларын гамәлгә ашыру шартларына һәм аларны 

үзләштерү нәтиҗәләренә мәҗбүри таләпләрнең бердәмлеге нигезендә белем 

дәрәҗәсенә һәм сыйфатына дәүләт гарантияләрен. 

2. Федераль дәүләт белем стандартлары, мәктәпкәчә белем федераль дәүләт 

белем стандартларыннан тыш, белем стандартлары белем бирү эшчәнлегенең 

һәм белем алу һәм уку-укыту формаларына бәйсез рәвештә билгеле баскыч 

белем бирү программаларын үзләштергән белем алучыларның әзерлеген 

объектив бәяләүнең нигезе булып тора. 

3. Федераль дәүләт белем стандартлары үз эченә түбәндәге таләпләрне ала: 

1) төп белем бирү программаларының структурасына (шул исәптән төп белем 

бирү программасының мәҗбүри өлеше һәм мәгариф мөнәсәбәтләрендә 

катнашучылар тарафыннан формалаштырыла торган өлеше нисбәтләренә) 

һәм аларның күләменә; 

2) төп белем программаларын гамәлгә ашыру шартларына, шул исәптән 

кадрлар, финанс, матди-техник һәм бүтән шартларга; 

3) төп белем бирү программаларын үзләштерү нәтиҗәләренә. 

4. Гомуми белем һәм һөнәри белем алу сроклары федераль дәүләт белем 

стандартлары белән уку-укытуның төрле формаларын, белем бирү 

технологияләрен һәм аерым категория белем алучыларның үзенчәлекләрен 

истә тотып билгеләнә. 



5. Гомуми белемнең федераль дәүләт белем стандартлары белем баскычлары 

буенча эшләнә. 

Стандарт  тексты  белән  түбәндәге  сылтама  буенча  тулырак танышып  

була: http://www.ug.ru/new_standards/4 

